
UDAL-FUNTZIONAMENDUA

1.- Kontu hartzailetza eta liburutegirako administrari laguntzailearen kontratazioa:

Momentuko beharren azterketa egin ondoren, udal administraziorako eta liburutegirako
kontratazio berria egin dugu 6 hilabeterako. Artxiboaren digitalizazioari jarraipena emanez,
administrazio lanetan eta liburutegi zerbitzua indartzen lagunduko du irailetik otsail

amaierara arte, jardun osoan.

2.- Liburutegi zerbitzua indartuta: Helburu genuen eta hargatik egin dugu kontratazio
berria. Aurrerantzean, astelehenetik ostiralera 9:00-15:00 eta 16:00-19:00 bitartean

izango da zabalik liburutegia. Arratsaldez bereziki beharrezko baloratu dugu ordutegia

zabaltzea.

3.- Aldaketak liburutegi zerbitzuaren erabileran: Bertako panelean dago orria

zintzilikatuta, denok ikusteko moduan. Hauexek jasotzen dituenak: 1) web orrian ikusgai
izango da urteko liburu berrien eta erositako liburuen zerrenda; 2) liburuak mailegatzeko,
bazkide txartela aurkeztu beharko da, eta, eduki ezean, bertan izango da txartela egiteko
aukera; 3) liburuak beste liburutegi batzuetatik ekarri ahal izango dira, Euskadiko udal
liburutegien sareaz baliatuta; 4) wifi konexioa erabilgarri dago liburutegian, baita inprimatze
zerbitzua ere (koloretako orriak 15 zentimo, txuri-beltzekoak 10 zentimo); 5) eskolako edo
etxerako lanak egiteko aukera izango da ikasgelan; eta 6) 6 urtetik beherako umeek

gurasoren batekin joan beharko dute liburutegira.

4.- Irakurle kluba: Martxan da berriro ere. Oihana Arana bertsolari eta idazlea izango da
dinamizatzaile berria. Gogorarazi nahi dizuegu talde irekia dela eta norberak nahi duenean
har dezakeela parte irakurketa partekatzeko saioetan, inolako konpromisorik gabe. Talde
hau ere indartzea nahiko genuke; beraz, irakurtzea maite duzuenok bertaratzera animatzea

da gure nahia.




5.- Garbitzaile berriaren kontratazioa: Lan poltsa hutsik geratu zitzaigunez, maiatzean

martxan jarri genuen Haurreskola eta gimnasiorako garbitzailearen kontratazioa. Izen
ematerik izan ez zenez, hizkuntz eskakizunen maila malgutu eta ekainetik irailaren 30era
arteko behin-behineko kontratazioa egin genuen. Irailean berriro egin dugu lanpostuaren
deialdia, hizkuntz eskakizunak barne hartuta, eta aurreko hiru hilabeteetan lanean aritu den
langile berak lortu du puntu gehien. Abenduaren 14ra arteko kontratua egin diogu, eta izena

eman eta eskakizunak bete zituztenekin lan poltsa osatu dugu.

HIRIGINTZA

6.- Hilerriko sarrerako lurzorua berritzeko lanak: Aurreikusita genuen konponketa eta berritu

dugu lurzorua. Gartziarena Saralegi eraikuntza enpresak egin ditu lanak, eta 12.216,16 €-ko

kostua izan dute.

7.- Intza _eta Potelanea arteko herri bidea: Pasabidea egokitzeko asmoz, hormigoitze lanak

egin ditugu. 5.550,27 €-ko kostua izan dute lanek eta Gartziarena Saralegi eraikuntza

enpresak egin ditu.

8.- Beste hainbat konponketa lan mendi pista eta herri bideetan: San Sebastian baselizaren
inguruko pista (2.190,10 €) eta erdiko errekatik Lizartokirako pista (4.646,40 €) konpondu

ditugu, eta lanen ardura Gartziarena Saralegi eraikuntza enpresak izan du.

Ariztundik Lartera bidean ere, Elduaingo Udalarekin batera, herri bide zati bat konpondu
dugu. Kasu honetan, Belarmendik izan du lanen ardura. Berastegiri zegokion zatiaren kostua
2.822,93 €-koa izan da.

9.- Elduako kultur etxea: Presazko lan batzuk egin behar izan genituen bertan, eta

Gartziarena Saralegi eraikuntza enpresak hartu zuen parte: balkoi azpia zarpiatu, zorrotena

edo bajantea konpondu eta tarteak hormigoitu. 931,70 €-ko kostua izan dute lanek.

10.- Asfaltze lanak A-15eko irteeratik Errozabalera

arte: 2024ko baserri bideak konpontzeko
dirulaguntzen deialdira aurkeztu genuen proiektua,
eta laguntza 2025ean jaso behar genuenez, lanak
aurten egitea erabaki genuen. Probisa enpresak egin
ditu lanak eta 37.328,50 €-ko kostua izan dute.
21.722,74 €-ko dirulaguntza jaso dugu lan hauen
kostuari aurre egiteko.




11.- 2025eko baserri bideak konpontzeko dirulaguntza: Atxokorbeko eremua egokitzeko

lanak hornitu ditugu hari esker. 19.965 €-ko kostua izan zuten lanek iaz, eta aurten
12.977,25 €-ko laguntza onartu digute.

12.- Ur Kontsortzioak egindako lanak: Uztailean zehar uraren presioa jaisteko lanetan ibili zen

Ur Kontsortzioa Arandia kalean Eregi enpresaren eskutik. Lan hauek aprobetxatuz, Arandia
kaletik Kale Nagusirako sarreraren goialdean, bidea alderik alde hartzen duen burdin sarea
jarri genuen, Arandia kaleko euri urak behar bezala bideratzeko. Lan hauek ere Eregi

enpresak egin zituen, eta 3.248,64 €-ko kostua izan zuten.

13.- Zubizabaletako eraikineko beheko solairuko lanak: Eraldatze zentroa, sukaldea eta

jangela egiteko obra zibilarekin hasia da Antio enpresa.

14.- Iturritza eta Arbide arteko argiteria: Izotzaldeko eremu hori argiztatzeko asmoa dugu,

sareko argindarra erabiliz eta kanalizazio bidez prestatuta.

15.- Pilotalekuaren eta eskola eremuaren inguruko galdetegia: Erantzunak jaso eta aztertu

ondoren, eraldaketa eta hobekuntza plan baten zirriborroa prestatu eta jendaurrean

aurkeztuko dugu, eztabaida eta elkarlana irekitzeko asmoz.

BASOGINTZA eta INGURUMENA

16.- Artile bilketa: Lurgintza nekazal kooperatibak antolatuta, uztailaren 8an egin zen
Artalekun Berastegiko artilea biltzeko saioa. Azken urteotan bezala, Udalak hartu du bere

gain artzainei dagokien kopuruaren ordainketa, 1.541,03 € guztira.

17.- Larre komunalak: Apirilaren 27an egin genuen 2025eko larren irekiera ekitaldia.

Aurtengoan Gipuzkoako larreen irekiera ospatu genuen Berastegin, Gipuzkoako Foru

Aldundiarekin batera antolatuta.

Eguraldiak askorik lagundu ez arren,
jende asko hurbildu zen ospakizunera.
Gure ustez, larreen irekierak
ganaduzaleen eta herritarren arteko
loturaren adierazle den festa izan behar
du, eta bide horri segika egin

genuen antolaketa.




Udaberrian eta udan egin ditugun inbertsio esanguratsuenen artean, bestalde,
Goldizgainen ur deposituak eta Gorosmendin eta Salontzo Larren askak jartzeko lanak

aipatu behar ditugu.

18.- Berastegiko energia komunitatea: Aldundiaren ARGITU programaren bidez, energia

komunitateen funtzionamenduari buruzko tailerra izan genuen apirilean, herritar guztiei
eskainia. Berastegiko energia komunitateari dagokionez, izan ditzakeen onuren eta
mantenu gastuen inguruan beharrezkoa den informazioa biltzeko lanean ari gara
zuzendaritza batzordean. Datu horiek ezinbestekoak ditugu, zer dagoen jakin eta Aurrera

jarraitzeko prest daudenen artean funtzionamendua adostu eta komunitatea indartzen

joateko.

19.- Ekainaren 13 eta 14ko euriteak: Kalte nabarmenak

eragin zituzten gure bailaran, besteak beste, Elduan. Lur
jauzi gogor batek kalte nabarmenak eragin zituen
hilerritik Ibinerako pistan, errekak zaborrez bete eta
topea eginez. Ondorengo egunetan kalteen balorazioa
egin eta Aldundiarekin harremanetan izan gara zer
zeinek eta nola egin eta ordaindu erabakitzeko. Uztail
amaieran jakinarazi zigun Aldundiak dirulaguntza deialdi
baten bidez banatuko zuela laguntza, eta guk irailean

aurkeztu genuen eskaera.

KULTURA, KIROLA eta GAZTERIA

20.- Haur, gazte eta helduentzako ikastaroak: Eskaintza oparoa zabaldu dugu herritarrek

parte har dezaten. Urritik martxan dira ikastaroak, urtero bezala.

Eskaini diren gehienak atera dira aurrera; euskara ikastekoa soilik geratu da kanpoan, izena
eman duten hiru lagunak hizkuntz maila ezberdinetakoak izan eta taldea osatzeko aukerarik

izan ez delako. Hala, euskara ikasteko eskualdeko aukeren berri eman zaie hirurei.

Herriko haurrentzako eskolaz kanpoko jardueren eskaintza osatzen ere ibili gara, Beasti
Guraso Elkartearekin batera. Gogorarazi nahi dugu Guraso Eskola martxan dela aurten ere,

eta parte hartzera gonbidatzen zaituztegu.



21.- San Joan garaia: Ekainaren 20an ostiralez eman zitzaien hasiera ospakizunei. Goizean

ikasturtea agurtzeko jaialdia egin zuten eskolan, eta arratsaldean herriko haurren San Joan
pilota txapelketak, gimnasia erritmikoko gimnasten ikuskizuna eta judoko judoka gazteen
erakustaldiak izan  genituen. Ekainearen 23an, berriz, San Joan bezperan
dagoeneko ohiko ditugun herriko haurren dantza emanaldia, musika eskolako ikasleen
kontzertua eta ondoren frontoian herri afaria eta San Joan sua izan genituen gozagarri,

herriko San Joan dantzarien talde zabalak eskainitako dantzez lagunduta.

22.- Goizak Lagunartean zerbitzua: Apirilaren 14tik 25era, 7 egunez egin zen udaberrikoa, eta

23 umek hartu zuten parte, 2 hezitzaileren eta praktiketako beste 2 hezitzaileren

gidaritza eta ardurapean. Eta udakoa,
berriz, ekainaren 23tik uztailaren 30era,
27 egunez izan zen, eta guztira 60 umek
hartu zuten parte, 7 hezitzaileren eta
praktiketako hezitzaile baten

ardurapean.

Egindako balorazioa oso positiboa izan zen bietan ere. Aipatu behar dugu udaberriko zein
udako Goizak Lagunartean zerbitzuko koordinatzaile Garazi Otxandorena udal kultur eta

gazteria dinamizatzailea aritu dela.

23.- Salontzoak: Abuztuaren 6an hasi eta Salontzo egunean bukatu genituen festak. 586
lagun bildu ginen herri afarian, umeen eguneko puzgarri eta ur jolasetan ere handia izan zen
parte hartzea, zer esanik ez herriko gazteen frontenis, pilota, herri kirol, patata tortilla
lehiaketa, kuadrillen bazkari eta dantza emanaldietan ere. Sagardo dastaketan, bertso saioan
eta kontzertuetan ere jende ugari bildu zen, eta giro onean ospatu genituen festak.
17.698,90 €-ko diru sarrerak izan genituen Salontzoen antolakuntzan; eta gastua, berriz,
74.275,33 €-koa izan zen.

24.- Elduako Ama Birjinak: Ohi bezala, abuztuaren 14 eta 15ean ospatu ziren Elduako

festak. Lehen egunean herri afaria egin zen, eta Ama Birjin egunean, berriz, meza Elduako
elizan eta ondoren hamaiketakoa; arratsaldean, txikienentzako jolasak izan ziren; eta
ondoren, festei amaiera emateko, lzer eta Alabier trikitilarien emanaldia. 390 €-ko diru

sarrera izan dugu Ama Birjin jaien antolakuntzarako, eta 3.113,21 €-ko gastua.



25.- Uliko topaketa eta erromeria: Irailaren 20an ospatu zen aurtengoan Uliko

aterpetxeko erromeria. Goizeko 10:00etan eman zitzaion irteera ibilaldiari plazan, 12:00ak

alderako bertan egoteko asmoz.
Bost udalerriren arteko
topaketa Lizartzak antolatu du
aurten, eta Berastegitik nahiz
gainerako herrietatik jende mordoa
gerturatu zen, giro ederra lagun,

eguna pasatzera.

26.- Urmuga jaialdia: /Ipuscoa edo Gipuzkoa

toponimoaren agerpen historikoaren milagarren
urteurrena ospatzeko, ekitaldi berezia egin zen
Berastegin uztailaren 20an, Nafarroa Garaiaren eta
Gipuzkoaren arteko mugan. Berez Irumugarrietako
maldetan ospatzeko asmoa zuten antolatzaileek,
baina eguraldi txarraren iragarpena zegoenez,
herriko futbol zelaian ospatu zen azkenean jaialdia. Bi
lurraldeetako erakundeetako ordezkariak bertan izan
genituen, eta gerturatu zen jendetzak, besteak beste,

musikaz eta dantzaz gozatzeko aukera izan zuen.

27.- Azken Muga ekitaldia: Eskuahaldunak Eskultoreen Elkartearen eskutik iritsi zitzaigun

ekitaldi sorta, abuztu eta irailean zehar. Hasteko, eskultura erakusketa izan genuen

udaletxeko ganbaran abuztuaren amaieran
eta irailean, eta harekin batera Plazaolan ere
hainbat eskultura izan dira ikusgai,
baita film emanaldiak ere. Ekitaldi sorta
amaitzeko, berriz, Palestinako herriaren
aldeko kontzertua izan genuen Berastegiko

San Martin elizan.




28.- Gaztelekua: Balorazio positiboa egin da 2024-25 ikasturtearen inguruan. Nerabe askok,
25 batek, erabili zuten Gazteleku zerbitzua, eta ostiral arratsaldeak izan ziren arrakasta
gehieneko tarteak. Egunerokotasuneko jarduerez aparte (jolasak, lehiaketak, sukaldaritza
tailerrak...), beste hainbat ekintza ere egin dira ikasturtean zehar: Saioa Garmendiak
eskainitako ongizate emozionaleko tailerra; herriko mendietara, Alegiako rokodromora,
Olaberriko karting-era eta Beasaingo igerilekura egindako irteerak; BE! astebururako
erabiltzaile batzuek prestatu eta eskaini zuten ipuin kontaketa antzeztua; eta etekinak
(265 €) Inurri eta 2zi elkarteen artean banatzeko antolatu zuten pintxopote solidarioa,

besteren artean.

2025-26 ikasturtea martxan da irailaren 26az geroztik. 2013an jaiotako 14 neraberi bidali zaie

Gaztelekurako gutun bidezko gonbidapen pertsonalizatua.

29.- Geuretik Sortuak beka: Udalbiltzak kultur produktuen sorkuntzarako martxan duen beka

deialdi honekin bat egiteko hautua egin du Berastegiko Udalak aurten ere. Parte hartzaileeta-
ko batzuek “Konfesionarioa” izeneko ekimena antolatu zuten herrian maiatzean, beraien sor-

kuntza lanerako datuak eta informazioa biltzeko asmoz.

30.- Sorioneku ekimena Leitzan eta Berastegin: Euskara etorkizunerako zubi izan dadin

antolatutako ekintza sortan parte hartu genuen Berastegi eta Leitzako udalok ere.

Maiatzaren 10ean Urtora ibilaldia
antolatu genuen bi herrietatik; eta,
bertan elkartuta, euskararen aldeko
manifestua irakurri eta opari trukea,
dantzak eta hamaiketakoa izan

genituen gerturatu zirenentzat.

31.- Euskaraldiaren 4. edizioa: Aurten ere bat egin du Berastegiko Udalak maiatzaren 15etik

25erako ariketa sozialarekin eta haren inguruko ekimenekin.

32.- San Isidro eguna: Maiatzaren 15ean ospatu genuen eguna, urteroko legez. 13:00etan

udaletxetik elizara prozesioa egin zen txistularien laguntzaz; ondoren, meza herriko haur
dantzariez eta txistulariez lagunduta; eta, jarraian, bazkaria eta trikiti emanaldia
udaletxeko erabilera anitzeko gelan.



MOTZEAN

33.- Orientazio froga: Berastegiko mendi eta lurretan barrena egin zen ekainaren 21ean.

Udalak lagundu zuen antolakuntzan, bere
zenbait baliabide antolatzaileen eskura
jarriz, eta  antolakuntza  taldearekin
izandako harremana eta bizi izandako
esperientzia 0so ona izan zen. Gustura
geratu ginen denok ere frogarekin eta

frogak emandakoarekin.

34.- Auzolana: Hasiera batean ekainaren 14rako zuen deitua Aldin Kultur eta Kirol

Elkarteak aurtengo edizioko auzolana. Bezperan gure bailaran izandako uholdeek

eragindako kalte larri eta ondorio latzen
aurrean, ordea, asmoz aldatu eta
Berrobira jaistea erabaki genuen,
bertakoei garbiketa lanetan laguntzeko.
Auzolanerako deialdi berria ekainaren
28rako egin zuen Aldin Elkarteak eta sasi
garbitze edo desbroze lanetan aritu zen

boluntario taldea.

35.- Nekazaritza makineriaren IAT edo ITV azterketa pasatzeko aukera: Bi egun izango ditugu

Berastegin hartako: azaroaren 5a, asteazkena, eta azaroaren 20a, osteguna. Urtero bezala,
txanda hartu beharko da azterketa pasatzeko 943 62 63 00 zenbakira deituta eta euskarazko

harrera aukeratuta.

36.- Ategi Eraikineko teilatua berritzea: Ategi eraikinean itukin arazoak areagotzen doaz

barruko egurrezko egiturak kaltetzeraino eta hainbat azterketa egin ondoren konponbidea
teilatu osoa berritzea dela ondorioztatu dute teknikariek. Lanak esleituta daude eta

Azaroaren bukaeran eta abenduan egitea aurreikusten dugu.

37.- Aparkaleku berria egiteko lur- sailaren erosketa: Udalak aurreikusita zuen ategiko

eremuan duen lur-sailean aparkaleku berriak egitea, azterketa egin ondoren, bideragarria ez
dela ondorioztatu du eta aukera berriak aztertu ostean Etxe-Aurre eta Etxe-Luze arteko
lur-saila erostea erabaki du bertan 2026an 27aparkaleku egiteko proiektuarekin.






